
Aalisarneq pillugu inatsisissamut tunngatillugu tusarniaanermut oqaatigiumasat.

Siullermik soorunami ajuusaarnarpoq Fiskerikommissionip isumaliutissiissutaani inassuteqaatit arlalippassuit inatsimmut ilaatinneqannginnerat, soorunami allat aamma pingaaruteqaraluartut, pingaarnertut makkua taarusuppakka:
· Aalisarneq pillugu aqutsivimmi tunngaviusumik aqutsinermi politikkikkut akuliuttussaannginnermik tunngavimmik atulersitsisoqassasoq/inerisaasoqassasoq.

· Aalisarneq pillugu inatsisissami Naalakkersuisut ataanni akuersissutinut immikkut aqutsisoqarfimmik pilersitsisoqassasoq, suliassaanik pisinnaatitaaffinillu inatsimmi ersarissumik maleruagassalimmik, soorlu tamanna isumaliuutissiissummi taaneqareersoq, aamma 

· Maalaartarfimmik pilersitsisoqassasoq.
Kiisalu pingaartillugu Fiskerikommisionip inassutigaa sinerissap qanittuani tassanittaaq qaleralinniat eqqarsaatigalugit tamanut IOK aallaavigalugu ingerlatsisoqalissasoq. Uanilu inatsimmi siunnersuutigineqartumi ima ilivoq namminneq tamanna aaliangissagaat.

Taamaattoq neriuutigaara IOK aallaavigalugu ingerlatsinermi suut iluaqutissartarinerai paasigunikku amerlanerit IOK naapertorlugu aaqqissuussinermut ikaarsaassasut.

Aamma Fiskerikommisionip inassuteqatigaa Royal Greenland immikkuullarissumik inissinneqassanngitsoq, uanili Inatsisissamut siunnersuummi takuneqarsinnaavoq Royal Greenland immikkuullarissumik inissinniarneqartoq.

Kiisalu minnerunngitsumik Fiskerikommisionimi sulinitsinni oqaatigiuarpara Nunami suli​su​nut Inatsisissaq attuissanngitsoq. Taamaammat ajuusaarnarpoq maannakkut Inatsisissamut tunngatillugu naatsorsuutigineqarmat sulisunik 480-it missaanni naleqassasoq, tassa nunami sulisut 480-inik ikileriassasut Inatsisissamut siunnersuut taamatut isikkoqarluni akuerineqassappat.
Maannakkut Nunatsinni allamik inuussutissarsiuteqanngilagut annertunerusumik isaa​tit​sis​sutigisinnaasatsinnik – aatsitassarsiortoqarusunngimmammi, aamma naatsorsuutigisin​naanngilarput Nuummi sanaartornerujussuaq taamatut ingerlaannassasoq. Taamatut nunami sulisut ikileriarnissaat akuerissagaluarpara assersuutigalugu aatsitassar​siornerit, tassa aningaasarsiorfissat allat ammarneqareersimagaluarpata.

Kisitsisaateqarsimassaasi, tassami inatsisissaq taamatut isikkoqarluni akuerineqassappat naatsorsorsimavarsi nunami sulisunik 480-inik ikinnerulersitsisunik kinguneqassasoq, taannalu inuiaqatigiinnut qanoq akeqassanersoq apeqqutigerusunnarpoq?
Taamani Fiskerikommissionimi suleqataaninni tapersersorpara piujuaannartitsinissaq aallaavigalugu aalisartoqassasoq, tamannalu assut pingaartippara kinguaassagut maani nunami aamma inuusinnaaniassammata. Taamatullu aamma Nunarsuarmioqatigut nerisassameeraluttuinnartunut eqqarsaatigalugit pilersueqataasinnaaniassagata.

Akuerisimavara biologit siunnersuutaat aallaavigalugu ingerlatsisoqalissasoq. Taamatullu ingerlatisoqalissappat kingunerisussaavaa uani allaqqasoq: Takuuk Fiskerikommissionip isumaliutissiissutaani qupperneq 194, qallunaatuuani qupperneq 160. Scenarie 2 B.
Tassani inassuteqaatit malinneqassappata annerpaaffissami sulisunik 80-inik ukiumut naleqassasoq, tassa 2025-imi. Kisiannili 2029-imi sulisut 40-nik amerleqqissallutik.

Aapaattut  taamatut naleqqussartoqassappat – tassa biologit inassuteqaataat aallaavigalugu ingerlatsisoqalerluni, takuuk Fiskerikommissionip inassuteqaataani scenarie 3B, qupperneq 200-mi, qallunaatuuani qupperneq 165.
Tassanilu takuneqarsinnaavoq sulisut ikileriarnerpaaffissaanni, tassa 2025-imi sulisut 46,5-inik ikileriassasut, kisiannili 2029-imi amerleriaqqissallutik 29-inik.

Tassa piujuaannartitsinissaq aallaavigalugu ingerlatsisoqarnissaa pingaartikkakku taakkua akuerisimavakka.

Kisianni kisitsisit qulaani pineqartut, tassa sulisut 480-inik ikileriartoqarnissaanik oqariar​tortoqarnera allarluinnaavoq. Tamanna akueriuminaatsippara, tassaniinnerullunili ilaati​gut kikkut tamarmik 25 procentimik tulaassisussanngortitaanerisa kingunissaat ilaat.
Tamatuma saniatigut maannakkut tunitsiviit – tamatut taasarpakka amerlanerit aalisakkerinermik ingerlanngimmata, ilaannaammi tunisassiormata, taakku pisinnaassaat, tassa suliaqarsinnaassusaat maannakkut taamaallaat 72 procent atorneqarpoq.

Taamaammat aamma ernummatigaara sulisut 480-inik ikililerneqassappata tunitsiviit mar​luk matusariaqalernissaanik kinguneqarsinnaaneri. Taava tamanna pinngitsoortinniarlugu naaperiaatigineqarsinnaanerluni assersuutigalugu nunamut tulaassisussaatitaaneq 27-28 procentimut inissinneqarpat? Naatsorsorneqarsinnaassaaq taakkua sulisut pigiinnarneqarsinnaanersut. Illuatungaatigullu naaperiaatigalugu kvotet ukiuni 15-20-ni pigineqarsinnaanngortillugit.

Illuatungaatigut soorunami Fiskerikommissionimi suleqataasimasutut nuannaarutigaara inassuteqaatigut pingaaruteqartut arlallit inatsisissamut nutaamut ikkunneqarsimaneri.

Taamaattoq taamatut oqareerlunga tamatta atugarissaarnerulernissarput aamma aalisarnermut inatsisissap siunertarisaria​qar​paa, tassalu kilisaammi inuttat aningaasarsiaqarnerulernissaat, aalisakkerivimmi ilaasortagut aningaasarsiaqarnerulernissaat, minnerunngitsumillu Landskarsitta aningaasanik amerlanerusunik pissarsinissaa.

Uani piginneqataassutit inunnut amerlanerusunut siammarneqarnissaannik siunertaqar​neq ajunngilluinnarpoq, taamaattoq taamatut aaqqissuussinermi qulaani taakkartukka pingaaruteqartutut isigaakka, tassalu

· Aalisaariutini aammalu kilisaatinik piginnittut atugarissaartinneqarnissaat

· Aalisariutini inuttat aningaasarsiarissaartinneqarnissaat

· Kilisaatini inuttat aningaasarsiaqarnerulernissaat

· Fabrikkini sulisut aningaasarsiarissaarnerulernissaat

· Landskarsillu aningaasanik amerlanerusunik pissarsinissaa.

Kiisalu inatsisissami SISA-p ilanngunneqarsimanera silatusaarneruvoq, taamatummi iliornikkut aalisarnerup iluani piginneqataasut minnerpaamik 40.000-inik amerlisinneqarsinnaammata. Minnerunngitsumillu SISA-mut akiliutigineqartartut taamaasilluni maani nunami iluaqutaallutik sulisinneqarsinnaanngussagaluarmata.

Soorunami SISA aalisarnerup iluanut pulaniaannarluni pulanavianngilaq, SISA-p soquti​gi​saa uaniimmat sapinngisamik ilaasortani annerpaamik pissarsitissallugit. Tassami maannakkut Kalaallit inuiaqatigiit sulisartuusugut aammalu Inatsisartunut ilaasortagut aalisarnerup iluani annertunerpaamik Royal Greenland aqqutigalugu piginneqataapput, aalisartuungikkaluarlutik. Tamannalu ikkarnaateqanngilluinnarpoq.
Jess G. Berthelsen

